6 Februarie 2008

Aswoensdag

Liturgiese voorstel

Fokusteks: 

Psalm 51:1-17

Ander tekste:  
Joël 2:1-2, 12-17a; 2 Korintiërs 5:20b-



6:2; Matteus 6:1-6, 16-21
Inleiding

Aswoensdag lui Lydenstyd in. Die dag fokus aan die een kant op ons sterflikheid en verganklikheid, en aan die ander kant op ons sonde teen God en ons medemens. Die naam van die dag hou verband met die gebruik in baie kerke om ’n kruis van as op die voorkoppe van erediensgangers te maak as ’n herinnering aan hulle sterflikheid en as ’n teken van boetedoening.

Diensorde

GOD VERSAMEL ONS VOOR HOM

Gepaste stemmige musiek

Stil nadenke

Aanvangswoord

Eer aan die Vader en die Seun en die Heilige Gees, soos dit was in die begin, so ook nou en tot in ewigheid.       Amen.

Oproep tot aanbidding

Voorganger:
Loof die Here met alles wat in jou is;


loof sy heilige Naam. 

Gemeente:
Loof die Here en vergeet nie een van sy weldade nie.

Voorganger:
Dit is Hy wat al jou sondes vergewe


en al jou siekte genees.

Gemeente:
Wat jou red van die graf


en jou met liefde en ontferming kroon (uit Ps 103:1-4).

Seëngroet

Sang

Lied 238:1-3 “God, enkel lig” of Lied 232:1 

DIENS VAN DIE WOORD

Gebed om die opening van die Woord

Skriflesing uit die Ou Testament

Joël 2:1-2

Stil nadenke

Skriflesing uit die Nuwe-Testamentiese briewe

2 Korintiërs 5:20b-6:2

Stil nadenke

Skriflesing uit die Evangelies

Matteus 6:1-6, 16-21

Prediking:  Kort meditasie
DIENS VAN DIE ASSE

Skriflesing

Psalm 51:1-16

Verootmoediging in stilte

Skuldbelydenis

Voorganger:
Heilige God en genadige Vader,

Gemeente:
ons bely teenoor U en teenoor mekaar


dat ons gesondig het in gedagtes, woorde en dade,


deur dit wat ons gedoen het,


en dit wat ons nagelaat het om te doen.

Voorganger:
Ons het U nie liefgehad met ons hele hart en ons hele verstand en al ons kragte nie.


Ons het ons naaste nie liefgehad soos onsself nie.


Ons het ander nie vergewe soos wat ons vergewe is nie.

Gemeente:
Heer, wees ons genadig.

Voorganger:
Ons was doof vir u roepstem om te dien soos wat Christus ons gedien het.


Ons het nie dieselfde gesindheid in ons gehad as wat daar in Christus was nie.


Ons het u Heilige Gees bedroef.

Gemeente:
Heer, wees ons genadig.

Voorganger:
Here, ons bely ons ontrou van die verlede;


die verkeerde dinge wat ons gedoen het;


ons blindheid vir die nood van ander;


ons onverskilligheid in die aangesig van onreg en lyding.

Gemeente:
Heer, wees ons genadig.

Voorganger:
Skep vir my ’n rein hart, o God,


vernuwe my gees


en maak my standvastig.

Gemeente:
Laat my weer die blydskap ervaar


van iemand wat deur U verlos is, laat my U weer met toewyding dien. Amen.

Almal wat die kruisteken van as wil ontvang, word na vore genooi en die kruisteken word op elkeen se voorkop gemaak met die woorde: “Stof is jy en tot stof sal jy terugkeer.”

Gebed

UITSENDING

Slotlied

Lied 231 “Heilig, heilig, heilig, Here”

Seën

basisliturgie vir lydenstyd

Oorsig oor Lydenstyd

Lydenstyd begin op Aswoensdag, vanjaar 6 Februarie, daarna volg die ses Sondae in Lydenstyd, wat weer uitloop op Groot Lydensweek en eindig op Goeie Vrydag, vanjaar 21 Maart.  

In Lydenstyd volg die kerk Christus se lydensweg wat uitgeloop het op sy kruisiging. Die verhaal soos dit in die evangelies verwoord word, word voorgelees en die betekenis daarvan oordink. Ander Bybelgedeeltes wat hiermee verband hou, word daarmee saam gelees. As voorbereiding vir die viering van Goeie Vrydag en Paasfees het dit ontwikkel tot een van die belangrikste seisoene op die kerklike kalender.

Van baie vroeg in die kerkgeskiedenis het die tydperk van 40 dae voor Pase gedien as tydperk van kategetiese afronding met die oog op belydenis van geloof en doop op Paassondag. Mettertyd het dit ook, in navolging van Jesus, ’n seisoen vir geestelike versterking van die kerk geword. Die seisoen leen hom uitnemend tot die inoefening van geestelike dissipline veral wanneer dit aan die een of ander vorm van vas gekoppel word. Deur biddend só op God te fokus, word gelowiges gehelp om 
die “ou mens” al hoe meer af te lê en die lewe van die “nuwe mens” te kies. Groter fokus, as normaalweg, op die sakramente, doop en nagmaal, skerp die betekenis van die seisoen verder in. 

Met die tekskeuses vir hierdie seisoen word Jesus se eie lewenskeuse reeds op die eerste Sondag beklemtoon wanneer die verhaal van sy versoeking (Matt 4:1-11) gelees word. Deur die liturgie van Lydenstyd word gelowiges voortdurend aangemoedig om dieselfde gesindheid as Jesus te bly openbaar en daarin toe neem. Dit nooi ook die ongelowige om op hierdie heilsweg saam met Christus bevryding te kom vind. 

Tydseie kenmerke

Kleure

Pers en bloedrooi

Simbole

Kruis, doringkroon, pers lap

Feesdae

Aswoensdag, Palmsondag, Groot Lydensweek, Goeie Vrydag.

	Ps 31:9-16

Gebedsvertroue in aanvegting.
	Fil 2:5-11 


	Matt 21:1-11

Die intog;

Matt 26:14-
27:66

(lydensverhaal) of Matt 27:11-54
	Fil 2:5-11

Die gesindheid

van Christus

	Goeie Vrydag

21 Maart 2008
	Jes 52:13-53:12

Die kneg se

Lyding.

	Ps 22:1-18

“My God,

waarom het U

my verlaat?”
	Heb 4:14-16;

5:7-9


	Joh 18-19

Jesus se lyding.
	Heb 4:14-16;

5:7-9

Deur sy lyding

as Redder

volmaak.


* Vir Aswoensdag se diensorde sien by “12 Aswoensdag”.

Diensorde

Die diensorde koppel tradisionele en nuwe liturgiese momente aan die luistersiklus soos dit in die NG Kerk se Seisoen van Luister ontwikkel is. Dit is ’n projek wat uit die Algemene Sinode van 2004 gespruit het en fokus op die dissipline van gehoorsame luister na God se wil vir sy kerk. Die teologiese raamwerk vir die seisoen vra dat met aandag geluister word na God, na medegelowiges en na die konteks waarbinne die kerk leef. Dit is belangrik om in hierdie seisoen genoegsame tyd in elke erediens in te ruim vir stilte en nadenke. Die voorgestelde siklus van luister met agt “stasies” wat deur die taakspan opgestel is, word in die diensorde gereflekteer.  

Om te voorkom dat die erediens te vol gelaai word, sal voorgangers in elke beweging ’n keuse moet maak uit twee of drie momente. Ander tekste vir elke Sondag kan elders in die erediens benut word (bv die psalm as aanvangswoord).

 GOD VERsamel ONS VOOR HOM

Die “rus”-beweging
1. Ingenooi deur God

Aanvangswoord

Groet

Oproep tot aanbidding

Aanbidding

“Ons Vader”-gebed

Skuldbelydenis

2. Ingaan in God se tyd

Fokus op Lydenstyd of Jesus se lyding

Verwys na die Sondag se tema; ’n gepaste handeling wat na die kruis of lyding verwys; oomblik van stil nadenke; vaste gebed, simboliek soos die aansteek van ’n kers terwyl die kyrie eleison (“Heer, wees ons genadig”) gesing word. 

Vryspraak

(Moontlik saam met doopherinnering)

Geloofsbelydenis

Loflied

DIENS VAN DIE WOORD

Die “hoor”-beweging

3. Luister na God se Woord

Gebed om die opening van die Woord

Skriflesing

Ou Testament; Psalms;

Nuwe-Testamentiese briewe; Evangelie

Antwoord of beaming

Gebed; lied; wisselspraak

Voorbeeld van wisselspraak:

Voorganger:
Dit is die Woord van God!

Gemeente:
Heilig is sy Naam!

Laat die gemeente op elke skriflesing antwoord.

4. Luister na mekaar

Getuienisse

Preek

Antwoord

Gebed van toewyding; lied

DIENS VAN DIE TAFEL

5. Luister na ander en die tye

God in die wêreld (hede)

’n Verwysing na relevante nuusgebeure, plaaslike ontwikkeling, ’n gedig, verhaaltjie, skildery, simbool; gedagte van die dag. 

Herinnering en nagmaalgebed (verlede)

1 Korintiërs 11:23-26; Groot Nagmaalgebed; lied of danksegging waarin die dade van God onthou en gevier word.

Lofprysing (toekomsverwagting) 

Ou kerklike belydenis of akklamasie, lofprysing, teks of psalm, ’n lied of gedig waarin ons Christelike hoop belig word. 

Lam van God – gebed

Voorganger: 
Lam van God wat die sonde van die wêreld wegdra,

Gemeente: 
ontferm U oor ons;

Voorganger: 
Lam van God wat die sonde van die wêreld wegdra,

Gemeente: 
vergewe ons;

Voorganger: 
Lam van God wat die sonde van die wêreld wegdra,

Gemeente: 
gee ons vrede.  Amen.

Vredeshandeling

Mense gee mekaar die hand met die bede:
“Vrede vir jou.”

6. Luister weer na God se Woord

Woord en sakrament

Formulier, uittreksel uit die formulier, toepaslike teks

Gereedmaak van tafel

Gebed vir die Gees se werk in brood en wyn

Instelling en gebruik van brood en wyn

Lof 

Lied of akklamasie 

Voorbeeld van ’n paslike akklamasie:

Christus het gesterwe!

Christus het opgestaan!

Christus regeer in heerlikheid!

Christus kom weer!

Amen!  Kom, Here Jesus!

UITSENDING

Die “leef”-beweging

7. Fokus op wat God nou doen

Herinnering aan roepingsvervulling

Byvoorbeeld. die gemeente se missie; respons op die Woord; kerknuus; belangrike sake op die aankondigings; noodlenigingsprojek; getuienisaksie; ’n gepaste skrif-gedeelte.

Voorbidding

8. Antwoord met ons lewe

Dankoffer

Verbintenis

Voorlesing van die wet; voorlesing van ’n teks waarin die oproep of opdrag van die Here klink; ’n geskrewe verbintenis; 
tweespraak

Sang

Lied van toewyding of lof

Voorbeeld  van ’n nagmaalgebed

Voorganger:
Here, ons God, 


ons dank U dat U deur Jesus ons Vader is. 


om U te ken en lief te hê, 


te vertrou en te dien. 


Dankie vir die aarde, ons woonplek. 


U het ons met u wêreld vertrou. 


Dankie vir vriende en medemense. 

Gemeente:
Ons dank U, Here.

Voorganger:
Dankie vir u volk wat U reeds lank gelede uitverkies, verlos en gelei het. 


Aan hulle het U deur u profete geleer om gelowig te wag op die vrede wat u beloof het.

Gemeente: 
Ons dank U, Here. 

Voorganger:
Dankie dat Jesus op die bestemde tyd ons sonde kom dra het. 


Ons verbly ons in die vrede wat U deur sy dood aan die kruis herstel het.


Ons loof U nou; 


ons prys U saam met die hemelwesens, 


saam met profete en apostels 


en saam met alles wat asem het: 

Gemeente : 
Heilig, heilig, heilig is die Here die Almagtige. 


Die hele aarde is vol van sy magtige teenwoordigheid. 


Hosanna vir die Seun van Dawid!


Loof Hom wat in die Naam van die Here kom! 


Hosanna in die hoogste hemel!

